
[Ama]

Ama izan nahi nuen
baina,
ez naiz ezer.

Erditu nintzen,
munduratu zinen eta
ezin zintudan ikusi.

Begiratu, begiratzen zintudan baina,
ez zintudan ikusten.
Ukitu, ukitzen zintudan baina,
ez zintudan sentitzen.

Hitz egiten zenidan,
begi bete malkoz,
eta,
ez zintudan entzuten.

Ama izan nahi nuen
baina,
sabel-hustu baino ez nintzen egin.

Ez naiz ez ama, ez alaba.
ez naiz ezer,
zuk ispiluan bilatzen nauzun arte.

[Barne ahotsak]

-. Nor zara?
-. Zu nauzu.

Eta harek, bera ez zen hark,
Engainatu egin zuen.

-. Nor zara?
-. Zu nauzu. Benetako zu.
-. Egiazko ni?

Hark ere ez zuen zoriontsu egin.

Ahotsen errolda egin eta bakoitzari
zenbaki eta mikrofono bana eman zien.

Eta mikrofono bakoitzari bozgorailu bana konektatu.

Bozgorailuak hitz egin eta isilaraziz
beregan bizi ziren besteen ahotsak

isilarazi zituen
xuabe-xuabe lehenik,

ozenago gero,
berea entzun zuen arte.

[Cómo, cuándo (?!)]

-. …
-. Atzo. Urak eraman zuen.

[Di-da]

Di-da batean,
badoa.
Dotore, distraitu gabe.
Presarik gabe,
Atsedenik gabe.
Bideari jarraikiz,
nora doan ez dakienaren alegrantziaz.

Di
Haizeak bizkortuko al ditu bere pausoak,

helmuga goxoa, dena dela,
dagoen lekuan dagoela,
Irits dadin.

Da
Sosegua eskatzen dio tiki-taka etengabekoari,

erlojuaren orratzek ito ez dezaten,
maitearen lurrinak iraun dezan etengabe.

[Eternidadea]

Arratsaldeko eguzki berotan
arnasa hartu eta burua
ur azpian sartu zuen.

Eguzki izpiak bizkarrean
aldentzen zitzaizkion heinean
bere arnasak, ur hodian gora
ateratzen zuen soinua
baino ez zuen entzuten.

Hankak poliki-poliki, leun-leun mugituz,
ur-hondoko harea esnatzeko beldurrez,
arnasa sakon hartu eta gorputzaren mugimenduaz
ur azaletik ur hondora harkaitz paretan zabaltzen
zen zulorantz egin zuen.

Argi leun, mehe batek baino ez zuen argitzen
hango ur hotza.
Urdaila estutu zitzaion.
Lurretik haitz zuloaren sabairantz
haitz punta bat altxatzen
ari zen.
Eta sabaitik behera, bere bikia zetorren
hareazko mihi punta lizunaz
neba noiz ukituko.

[Fatima]

Amir,
eta Fatima.

Amir saltzailea zen.
Fatima emaztea.
Seiren artean laugarrena.

Zurezko sarearen artetik izan zuten
elkarren begien berri.

Ezin esan,
ezin ukitu,
begirada bat baino ez.

Fatimak,
luma zuriz
orri zuriak betetzen zituen
tinta beltzez.
Maitasun hitzak,
haragizko fantasiak
idazten zizkien
bi begi haiei.

Esku mezularia bitartekari,
Amirrek zigarroak batu zituen
izkiriatutako orriez.

Eta saldu.

Eta zabaldu
zabaldu ziren hitzok
belo zuria bailiran,
kantu zaharren keaz,
gora,
Fatimaren leihora.

Iluntzean,
umea altzoan zuela,
urrutiko maitasun ipuinak kontatzen zizkion
bere buruari.

[Garuna]

-. Testamentua egin nahi dut, ama.
-. Nolatan baina, testamentua seme? Zer den ba al dakizu?
-. Bai, andereñok esan digu. Gu hil ostean gure gauzak nori utzi nahi dizkiogun esaten
duen papera da.
-. Baina gaztea zara, Markos eta izango duzu testamentua idazteko asti nahikoa, maitea,
zaude lasai.
-. Bai baina gure gelako Junek Arno bere txakurra lehengusuari, Kermani utziko diola
agindu du eta idatzi egin du.
-. Beno, horrela Arnok izango du nork zaindua.
-. Eta Martinek bere gelan gordetzen dituen karameluak  bere anaia txikiak jan ez ditzan
giltzapean gorde eta giltza itsasora botatzeko agindua eman du.
-. Eta zer da ba zuk testamentuan utzi ahí duzuna, Markos?
-. Hil aurretik gastatu gabe geratzen zaizkidan ametsak gorde nahi ditut.
-. Eta nola egingo duzu ba, maitea?
-. Eskolako laborategian dagoen amets ontzia bezalaxe, nik nirea ere horrelaxe
gordetzea nahi dut; uretan, kristalezko ontzi tapadun baten barruan.
Ez al duzu zure amets ontzia gordetzerik nahi, ama?

 [Hitz hutsak]

“maite zaitut” esan nahi izan zion emazteak
betirako zihoan senarrari.

“nahi zaitut” esan nahi izan zion dantzaldian
esku dardaratiak bular estutuari.

“behar zaitut” esan nahi izan zion arrebak
amaren hilotza izarapean ezkutatzen zuen nebari.

“ ...” esan nahi izan zion
hitzak jartzen asmatu ezinik zebilenak
entzuten asmatu ez zuenari.

Esaten ez direnak,
H-z idazten diren hitzen

garrantziaz. . .

 [Ihesi]

-. Carmen, deitu egin didazu, ezta?
-. Bai. Ikusi al duzu bidali dizudana?
-. Ez, ezin izan ditut atxikita bidali dizkidazun dokumentuak ireki.
-. Ah, hortaz ez duzu oraindik zure bilobaren aurpegia ikusi.
-. Nola?
-. Bai, haurdun nago ama.
-. Noiztik baina?
-. Hamaika asteko nago.
-. Nolatan ez didazu orain arte ezer esan?
-. Ez nauzu zoriondu behar ala?
-. Jakina baietz Carmen, zorionak, asko pozten naiz zuengatik.
-. Eskerrik asko ama. Asteburuan elkarrekin bazkaltzeko egin nizun gonbitea,
horrexetarako zen, ama. Horixe zen kontatu nahi nizuna; Koldok eta biok zurekin
ospatu nahi genuena.
-. Ezin izan nuen joan, Carmen, lanpetuta nabil, badakizu.
-. Bai ama badakit. Ezingo zenuela etorri esan zenidanez, horrela egitea erabaki dut.
Goizean bidali dizut e-maila eta bueltan deitzen ez zenidanez nik deitzea erabaki dut.
Elkar ikusiko genuelakoan berria aurrez aurre emateko zain egon naiz baina, azkenean
horrela egitea erabaki nuen. Goizean bidali dizut emaila eta bueltan deitzen ez
zenidanez nik deitzea erabaki dut.
-. Eta zure aitak badaki?
-. Bai, zurekin larunbaterako bazkaltzeko hitzordua egin genuen bezalaxe, igande gauez
aitari egin genion gonbitea. Etxean elkarrekin afaldu genuen Koldo, aita eta hirurok eta
orduan kontatu genion.
-. Lanpetuta nabil eta ez dakit noiz izango dudan zuenera hurbiltzeko aukera.
-. Ondo da, ama, deitu nahi duzunean.
-. Musu bat Carmen
-. Beste bat zuretzat, ama.

[JFK  0863 IB]

Taulan zenbaki eta letrek
klick, klick, klic, klic
egiten dute, etengabe eraldatuz, birsortuz.

Begira dituen ehundaka begi betiletsuak bezala,
itxi eta zabaldu
klick, klick, klic, klic
itxi eta zabaldu
klick, klick, klic, klic.

Txarteleko, zenbaki ete letrek
JFK 0863 IB
norabidea erakusten dute.
Zenbaki eta letra batzuk baino ez dira baina.

Taulan zenbaki eta letrek
klick, klick, klic, klic
egiten dute, etengabe eraldatuz, birsortuz.

Ehunka begirada begira ditu,
tartean zurea.
Klick, klick, klic, klic
ihes egin nahiari eutsi ezinik
nora ez dakizula.

JFK 0863 IB
MCH 2261 AIL
SHG  0945 SPN

Taulan zenbaki eta letrek
klick, klick, klic, klic
egiten dute, etengabe eraldatuz, birsortuz.

...delayed

EXIT

[Kuku!]

-Kuku!-eginda desagertu egin zen.

[Li]

Lik zortzi urte ditu.
Zortzi urte, hiru hilabete, eta bost egun.
Bi begi, bi beso, hamar hatz, sudurra, zango bi, hamar behatz, bi belarri, ahoa
eta puxtarri bi.

Lik anaia bi ditu.
Lau eta hiru urte dituzte.

Bi anai eta bi puxtarri.
Poltsiko bakoitzean bana.

Lik dena zenbatzen du.
Denbora, platereko dilistak, etxetik ikastolarako pausoak, andereñoaren zimurrak,
larreko behiak, aitaren zurrungak, amaren laztanak eta lagunen pekak.

Lik kezka bat du.
Izarrak zenbatzea.

Urtebete bi hilabete eta lau gau dira
izarrak zenbatzeari ekin ziola.

Bere kalkuluen arabera
izartegi osoaren ehuneko bi baino ez du zenbatu.
Hortaz,
berrogeita hemeretzi urte, hilabete bat eta hogeita zortzi gau barru
amaituko du bere lana.

[Mapak]

Burua altxatu eta
amildegiaren ertza ikusi zuen,
han goian.

[Neurosia]

Kolorerik, usainik gabeko koadroak baino ez ziren
bere barneko pareta zaurituetan.
Sekula bisitatu ez zituen hondartza urrunen
postalak bezala;
ederrak baina hilak.

Inoiz edo behin, gorputz horretan bizi izan zen
bateren batek,
utzitakoak bailiran.
Maizter ugari izan dituen etxean abandonatzen diren zerak bezala,
inorenak ez direnak, ezer ez direnak, eta
hala ere,
paretan eskegita,
aulki gainean utzita,
ahaztuta,
inork oroitu ez arren,
noiz edo noiz, izan zirenen zauri odoltsuak.

[Ñ]

Mundura jaio nintzen zertara jakin gabe.

[On Transit]

Handik hona eta hemendik hara,
errekak banarama.
Bizkarrean daramadan motxilak
aurrean dudan uztak baino pisu handiagoa du.
Ez dakit bidai lagunik dudan,
ez dut alboetara begiratu.

Bizikleta gorria hanka artean hartuta
ihes egin nahi nioke
patu beltzari.
Edota zuzen beregana joan,
eta harrapatu.

Bizkarrean daramadan motxilan
baditut hainbat kontu,
hainbat kantu,
zenbat irribarre,
makina bat laztan!

-.Ez dizut beldurrik!- egin dut garrasi.
-.Ezta nik ere zuri!- entzun dut.
Ez dut alboetara begiratu,
baina ez nago bakarrik.

[Psikoanalisia]

Idazluma hartu eta psikoanalistari agur esan diot.

[Qué?!]

Zoratuta nagoela esan dit.
Medikuak.
Lo egiteko pilulak baino ez nituen nahi.
Horixe baino ez diot eskatu eta
zoratuta nagoela esan ez dit ba!

Eskumuturretan ditudan orbainak seinalatu dizkit,
ia zer diren galdetuz.
Ez dut gogoratzen.
Malkoek ez didate orbaina ondo ikusten utzi
eta ondo ikusi ezinik nola gogoratuko dut zer diren,
noizkoak, zauriak nork egin zizkidan eta
berak jakin nahi zituen hainbeste eta hainbeste gauza.

Kontsumitzaileen bulegoan kexa jarriko dudala esan diot.
Haserre.
Baliteke oso tonu onean ez hitz egin izana baina,
mundu guztiak hartzen ditu lo egiteko pilulak.
Orfidal, valium, transilium...
Egoskorra tipoa, demonio!

Bere bulegoa dagoen eraikinetik ateratzerakoan galdu egin naiz.
Nire metodoak ez du funtzionatu.
Haraino iristeko egin dudan bidean, ile mototsetik ileak kendu eta
hiru pausoan behin ile luze bat utzi dut lurrean.
Baina bueltakoan ez ditut aurkitu.
Ondoko bulegoaren ate ondoan neska burusoila zegoen niri begira,
irribarrez,
-zeuk jan dituzu ezta?-esan diot eta berak buruarekin baietz,
ezin duela saihestu.
Ez naiz haserretu.

Etxera joateko txartela hartu dut gurpildun aulkian.
Txarteldegia itxita zegoen eta bata rosaz jantzitako neska gazte batek eman dit txartela.
Gurpildun aulki mordoa zeuden irteteko zain, denak ilaran jarrita,
baina nirea zen lehena eta hantxe eserita orduak egin ditut noiz irtengo zain.
Bata rosaz jantzitako neska gazteari horixe esan diot, orduak neramatzala han zain.
Eta garraioz aldatu naute.
Gurpildun aulkiaren ordez
Gurpildun ohean jarri naute.
Erosoagoa da baina,
segurtasun uhalek bularra estutzen didate
eta baita orkatilak ere,
eta eskumuturrak.
Orbainak egingo zaizkidala abisatu diot, bata rosaz jantzitako neska gazteari, baina
ez du ulertu nire azala oso leuna eta  delikatua dela, nola ulertuko du horrelakorik,
hain bata rosa itsusia daramanak!

[REM]

Nori oparitu dizkiozu zure ametsak agur esan didazunean?

[Sakelekoa sexua]

Tii-Tii

Faltan botatzen nauzu?
Asteburuan hirian izango naiz.

Ikusi nahi zaitut.
Asteburu osoa libre dut.

Logela zenbakia 313.
Mxs

Tii-Tii

Izara zuriak baino,
igogailuak nahiago.

Ispiludunak.
Hitzordua dugu Shopping Parkeko

ispiludun igogailuan.
Bakarra dago.

Gona eramango dut, azpikorik gabe.
Kss

Tii-Tii

Zure txanda dela ahaztuta al
zaude? Imajinazioa agortu zaizu?

Mxs

Tii-Tii

Zuretzat zakil bat baino gehiago
nintzelakoan nengoen baina

engainatu egin nauzu.

Tii-Tii

Nire mezuei erantzutea gehiegi
eskatzea al da? MIN EGITEN

DIDAZU. Ikusi nahi zaitut, sexurik
gabe, nahiago baduzu. Mxs.

Tii-Tii

Jolasa maite dut eta jostailuak ez
horrenbeste.

[Ti ala To]

Esnatu ala ez. Kafea ala Nescafea. Euria ala aterkia. Kotxea ala kotxea. Musika ala
irratia. Joan ala iritsi. Sartu ala joan. Kafea ala ez (kafeinagabea). Lan ala lan. Sufritu
ala ez. Jan ala lo. Ikusi ala begiratu. Deitu ala itxaron. Sufritu ala sufritu. Joan ala ihes
egin. Bueltatu ala ez.

Egunerokotasuna ez da bizia
eta

ez da bizia besterik.

[Voilà!]

Goseak ez die minutuei pasatzen uzten eta
behin haragikeria sena esnatuta,
aurrean duzun gorputza asegarri
suerta daiteke.

Probatu lehenik, apur bat baino ez,
txupatu;
ona dago, eta hortaz zati desberdinak probatzea erabaki duzu:
hatzak txupatu dituzu lehenik, banan banan, titi buruak gero,
ezpainak azkenerako utzi nahi dituzu, eta zakilari heldu diozu.
Gozo dago. Eder eta gozo.
Ezpainek itxaron dezatela!

Laurogeita hamar minutu amaigaberen ostean
le voilà!
arroz integrala egosi da azkenik.

Sextutu
Sexu errutina apurtzeko gidaliburutik hartua

[What, When, How, Where, Who, Why]

Galdera asko egin zizkidan,
DENA JAKIN NAHI ZUEN.
Do, re, mi, erantzun nion
zuk esan bezala.
Baina gehiago nahi zuen,
DENA JAKIN NAHI ZUEN.
Ez nion esan,
ez zukeen ezer ulertuko
zuk esan bezala.

Ez nion zure izenik eman
baina bazuen zure berri.
Zuk egindakoak kontatu zizkidan
DENA JAKINGO BALU BEZALA
baina nik
do, sol, mi fa sol la si do re sol
esan nion.
Jarraitzeko esan zidan
re do si re do la sol fa
DENA DAKI
sol fa mi re do si si la
NIK EZ DIOT EZER KONTATU
mi fa sol la si do
MIN EGIN DIDAZULA DIO
do re mi re do si la
EZ DUT ENTZUN NAHI
re
re mi re do si la sol
re mi re do si la sol



Hitz hautatuak. Hiztegia

26

[Y]

-. eta
-. eta zer?
-. aht
-. ez
-. eta
-. ez
-. eta?
-. ezer ez

[Zu]

Eremu ezagun bezain arrotza ageri da mapan.
Eremu laiotza,
zu eta bion artekoa.

Hirurogeita hamabost zentimetroko jolas eremu
zuria bakoitzarentzat.
Ez da asko baina,
mundu osoa da
orain.

Izara zuriko hirurogeita hamabost zentimetro harantzago
hasten zara,
zu.
Gorputzari darion epeltasuna,
azalari darion usaina,
hirurogeita hamabost zentimetro horietan kabitzen da
infernurik goxoena,
paradisurik garratzena.

Hirurogeita hamabost zentiimetro harantzago hasten naiz,
ni,
zu izaten.

